Lifrarbólga C varðar okkur öll! 
Til hvers er lifrin?
Lifrin, eitt stærsta líffæri líkamans, er ofantil í kviðnum hægra megin. Lifrin gegnir margþættu hlutverki og er lífsnauðsynleg mannslíkamanum.
* Breytir fæðunni í efni sem nauðsynleg eru lífi og þroska
* Framleiðir mikilvæg eggjahvítuefni fyrir líkamann
* Forðabúr fyrir orku
* Fjarlægir eitruð úrgangsefni úr blóðinu og hreinsar þau úr líkamanum
* Umbreytir lyfjum og hjálpar við að losa þau úr líkamanum þegar hlutverki þeirra er lokið.
* Viðheldur hormónajafnvægi og stjórnar framleiðslu kólesterols
* Hjálpar líkamanum að verjast sýkingum
Til þess að geta sinnt hlutverki sínu þarf lifrin að vera heilbrigð. Þeir fjölmörgu sjúkdómar sem herjað geta á lifrina, svo sem bólgur af völdum veira og lyfja, efnaskiptasjúkdómar og æxli, geta því truflað starfsemi þessa líffæris.

Hvað er lifrarbólga C?
Lifrarbólga C er bólgusjúkdómur í lifur af völdum veiru sem kölluð er lifrarbólguveira C. Hún er ein af nokkrum sem þekktar eru af því að ráðast á og valda bólgu í lifrinni. Af öðrum smitandi veirum sem valda lifrarbólgu má nefna lifrarbólguveirur A og B. Faraldur af lifrarbólgu C hefur gengið yfir heiminn á undanförnum árum og er þetta nú algengasti lifrarsjúkdómurinn á Vesturlöndum. Talið er að um 4 milljónir manna séu sýktar í Vestur-Evrópu einni. Þótt ekki sé um nýjan sjúkdóm að ræða var veiran sjálf fyrst einangruð 1989 og í kjölfar þess þróuð áreiðanleg próf til greiningar. Á Íslandi hafa mörg hundruð manns greinst með sjúkdóminn.

Hvaða smitleiðir?
Lifrarbólga C smitar ekki við venjulega umgengni og snertingu milli fólks. Hún smitar aðallega við blóðblöndun. Algengustu smitleiðirnar eru því þegar sýkt blóð berst frá einum eintaklingi til annars, t.d. þegar fíkniefnaneytendur deila með sér óhreinum sprautunálum. Fólk getur smitast ef ekki er gætt fyllsta hreinlætis við húðflúr og götun í eyru. Smit getur einnig borist við blóð- eða blóðhlutagjöf en allt blóð er nú skimað svo líkur á að smitast þannig eru hverfandi. Veiran getur borist milli manna við kynmök en það er talið sjaldgæft. Einnig er sjaldgæft að veiran berist frá sýktri móður til fósturs eða við brjóstagjöf.Hjá sumum er ekki hægt að finna neinn áhættuþátt fyrir sjúkdómnum. Enginn er alveg óhultur en eftirtaldir eru sérstakir áhættuhópar:
* Hemophiliusjúklingar (dreyrasjúklingar)
* Fíkniefnaneytendur/sprautufíklar
* Makar sýktra (lítil áhætta)
* Börn sýktra mæðra (lítil áhætta)

Alvarlegur sjúkdómur?
Sumir veikjast af bráðri lifrarbólgu en ná sér að fullu á nokkrum vikum eða mánuðum. Þetta er þó fremur undantekning. Flestir sem sýkjast af veirunni fá langvinna lifrarbólgu. Oft er bólgan væg og einkennalaus árum eða áratugum saman. Bólgan getur þó smám saman valdið örmyndun í lifrinni sem síðan leiðir til skorpulifrar og lifrarbilunar. Þeir sem fá skorpulifur eru í aukinni hættu á að fá lifrarkrabbamein.

Hver eru einkennin?
Flestir hafa engin einkenni og vita ekki að þeir eru smitaðir en sjúkdómurinn uppgötvast fyrir tilviljun, svo sem við blóðprufur. Algengustu einkenni eru slappleiki og úthaldsleysi. Sjaldgæfari einkenni eru vöðva- og liðverkir, kviðverkir og húðútbrot. Sumir veikjast með hita og gulu en það er undantekning. Oft gera einkenni ekki vart við sig fyrr en eftir mörg ár eða áratugi þegar komin er skorpulifur og lifrarbilun.

Er ég með lifrarbólgu C? 
Ef þú telur þig vera í áhættuhópi er ráðlegt að fara til læknis. Lifrarbólgu  er einungis hægt að greina með blóðprufum. Athugað er hvort veiran sjálf eða mótefni gegn henni eru til staðar. Stundum er einnig nauðsynlegt að taka lítið sýni úr lifrinni til þess að meta hversu miklum skaða veiran hefur valdið.

Er til meðferð?
Lyfjameðferð við þessum sjúkdómi er í sífelldri þróun. Lyfin sem einna mest eru notuð koma þó ennþá aðeins hluta sjúklinga að gagni. Aukaverkanir eru algengar og meðferðin tekur marga mánuði. Fyrir þá sem eru með skemmda lifur og lifrarbilun kemur lifrarígræðsla til greina.

Er hættulegt að umgangast smitaða?
Lifrarbólga C smitar ekki við venjuleg samskipti og snertingu. Það er mikilvægt að umgangast fólk með þennan sjúkdóm eins og aðra einstaklinga. Smitaðir geta sinnt öllum venjulegum störfum sem krefjast mannlegra samskipta í þjóðfélaginu, svo sem umönnun barna og sjúkra.

Hvernig er komið í veg fyrir smit?
Ekkert bóluefni er til við lifrarbólgu C. Ýmislegt er þó hægt að gera til að smitast ekki og smita ekki aðra:
* Láta fíkniefnaneyslu eiga sig, sérstaklega sprautur og deila aldrei sprautunálum eða öðrum áhöldum með öðrum.
* Deila ekki hlutum eins og rakvélum, naglaklippum og tannburstum með sýktum einstaklingum
* Gæta ábyrgðar í kynlífi; nota verjur, varast skyndikynni. Kynlíf og fíkniefni eiga ekki saman.
* Gæta þess að við húðflúr og götun, t.d. á eyrnasneplum, séu notuð sótthreinsuð áhöld.

Þessi bæklingur var unninn á vegum Landspítala, SÁÁ og Sóttvarnalæknis í júlí 2000.
